Тэма: Пейзаж у беларускім мастацтве

Мэты: 

· Паглыбіць веды вучняў пра пейзаж як від выяўленчага мастацтва, пазнаёміць іх з новымі творамі беларускіх майстроў жанру

· Развіваць фантазію, асацыятыўнае, творчае мысленне, уменне працаваць у галіне графікі

· Выхоўваць патрыятызм, гордасць за мастацтва сваёй краіны

Тып урока: вывучэнне новага матэрыялу.


Тэхналогія:   метад мастацка-педагагічнай драматургіі.

Ход урока
1. Уступ. Арганізацыя класа, эмацыянальны настрой на тэму ўрока.
Настаўнік:

На працягу ўсіх тых гадоў, калі вы вывучалі выяўленчае мастацтва, вы бачылі мноства самых розных мастацкіх твораў. Вам ужо вядома, што творы мастацтва, незалежна ад таго, з якім матэрыялам працуе мастак, можна падзяліць на некалькі жанраў, і дзеляцца творы на жанры ў залежнасці ад таго, ШТО ёсць аб’ектам выяўлення. Таму давайце праверым вашы веды і запоўнім на дошцы наступную таблічку:

	НАМАЛЯВАНА
	ЖАНР

	Чалавек
	Партрэт

	Рэчы, кветкі, садавіна, гародніна 
	Нацюрморт

	Лясы, палі, вёска, горад
	Пейзаж

	Жывёлы
	Анімалістычны жанр

	Гістарычныя падзеі
	Гістарычны жанр

	Звычайныя заняткі людзей
	Бытавы жанр


Сёння мы з вамі будзем больш шчыльна знаёміцца з такім цікавым жанрам выяўленчага мастацтва, як пейзаж. Нам за ўрок трэба будзе 

· яшчэ раз узгадаць, што такое пейзаж, 

· паглядзець карціны і запомніць імёны некалькіх беларускіх мастакоў, якія раскрыліся ў гэтым жанры,

· зрабіць графічную работу ў жанры пейзажа метадам дамалёўкі дэталяў.

2. Завязка. Размова.

Настаўнік паказвае ілюстратыўны матэрыял праз праграму Point Power   і расказвае пра карціны і мастакоў.

Спіс ілюстрацый:

1. Гараўскі Апалінар. Зарослая сажалка. 1857, Мінск, НМ
2. Гараўскі Апалінар. Вечар у Мінскай губерні. Пач.1870-х, Мінск, НМ
3. Рушчыц Фердынанд. Ля касцёла. 1899, Мінск, НМ
4. Рушчыц Фердынанд. Вясна. 1897, Варшава, НМ
5. Вейсенгоф Генрых. Снег. 1894
6. Бялыніцкі-Біруля Вітольд. Пачатак вясны. 1905, Мінск, НМ
7. Бялыніцкі-Біруля Вітольд. Сакавіцкае змярканне. 1903, Мінск, НМ
8. Кудрэвіч Уладзімір. Раніца вясны. 1924, Мінск, НМ
9. Астаповіч Аркадзь. Веснавы краявід.1928
10. Мінін Яўхім. З серыі “Беларускае драўлянае дойлідства”. 1927
11. Драздовіч Язэп. Стадолішча. 1919
12. Драздовіч Язэп. Мінск. Высокае месца. 1920
13. Драздовіч Язэп. Трывеж. (“Жыццё на Месяцы”).1933
14. Драздовіч Язэп. Пейзаж на Марсе. 1930-я гг.
15. Карніцкі Антон. Прыдарожныя бярозы. 1930, Слонімскі раённы краязнаўчы музей
16. Цвірка Віталь. Сакавік. 1947, Мінск, НМ
17. Цвірка Віталь. Прыпяць. Вясна. 1967
18. Каткоў Сяргей. Хутар Альбуць. 1969
19. Сумараў   Віталь. З веку ў век. 1979
20. Алейнік Зміцер. Вясна. 1985
21. Скрыпнічэнка Рыгор. Краявід Лунінца пач. 20-га стагоддзя. 1986
22. Валынец В. Пейзаж.1984
23. Масленікаў П. Халодны май. 1984
24. Савіч У. Зіма. Стары гасцінец. 1988

Найбольш яркім прадстаўніком пейзажнага жывапісу другой паловы
XIX ст., у творчасці якога знайшлі адлюстраванне дэмакратычныя погляды псрадавой беларускай інтэлігенцыі, стаў Апалінар Гілярыевіч Гараўскі (1833-1900). А. Гараўскі нарадзіўся ў маёнтку Уборкі былога Ігуменскага павета Мінскай губерні ў збяднелай дваранскай сям’і. Дзесяцігадовым хлапчуком ён быў уладкаваны ў Брэст-Літоўскі кадэцкі корпус. Тут мастацкі талент будучага жывапісца заўважыў вядомы архітэктар М. Л. Бенуа, які часта наведваў свайго брата палкоўніка Бенуа. У 1851 годзе Гараўскі паступае ў Пецярбургскую акадэмію мастацтваў. Ужо ў першыя гады вучобы ён паказаў выдатныя здольнасці ў пейзажным і партрэтным жывапісе. Так, у 1852 г. яго пейзаж «Балота», напісаны пад час летніх канікул у Мінскай губерні, быў ухвалены акадэмічным саветам і набыты царскім наследнікам, а ў 1853 г. А. Гараўскі паспяхова экспануе на выставе ў акадэміі партрэт епіскапа Вайткевіча, напісаны таксама ў час знаходжання ў Беларусі. Гэты партрэт адразу прыцягнуў увагу да творчасці маладога жывапісца. Мастацкі крытык Апалон Майкаў адзначыў гэты партрэт у ліку лепшых работ, назваўшы яго «цудоўным». Да 1858 г. А. Гараўскі ўжо атрымаў неабходную колькасць залатых і сярэбраных медалёў, якія давалі яму права канкураваць на вялікі залаты медаль. У якасці праграмы Гараўскаму быў вызначаны пейзаж «Від у Пскоўскай губерні». За гэты твор Гараўскаму быў прысуджаны залаты медаль I ступені і званне класнага мастака, што давала яму права на замежную паездку. Лепшымі работамі гэтага перыяду з'яўляюцца «Ліпы» (1857, пейзаж быў набыты вядомым збіральнікам К. Салдаценкавым), «Свіслач» (1868), шматлікія віды ваколіц крэпасці Бабруйск і г. д. Мастак вельмі ўважліва вывучае прыроду, дакладна перадае ўсё бачанае, не даруе сабе нават малейшага промаху ​- па некалькі разоў перапісвае ўжо напісанае. Упартая праца прыносіць свой плён. Многія пейзажы атрымліваюць высокую ацэнку спецыялістаў, некаторыя з іх набывае для сваёй галерэі П. М. Траццякоў.  

У 1868 г. мастак пачаў работу над сваёй вядомай карцінай «Пінскія балоты». Ён едзе ў забалочаныя месцы Піншчыны і тут «здымае» эцюды з натуры. Але раптоўная хвароба надоўга прыкавала мастака да ложка.

 З пейзажаў пачатку 1870-х гадоў найбольш цікавы «Вечар у Мінскай губерні». Мастак напаўняе карціну своеасаблівым лірычным гучаннем, прыгажосцю заміраючага на ноч жыцця. 

Свае апошнія гады А. Гараўскі пражыў у невялікім маёнтку Кірылавічы паблізу станцыі Белая былой Пецярбургска-Варшаўскай чыгункі, дзе памёр у 1900 г. Да канца жыцця Гараўскі не траціў сувязі з роднай Беларуссю, ведаў і шанаваў яе багатую культуру, звычаі, традыцыі і мову. У шматлікіх лістах да П. М. Траццякова і іншых асоб Гараўскі вельмі часта ўжываў беларускія словы і выразы. Вялікая заслуга Гараўскага і як збіральніка культурных каштоўнасцей. Доўгая і працяглая дружба звязвала яго са славутым стваральнікам маскоўскай карціннай галерэі Паўлам Міхайлавічам Траццяковым. Творчая спадчына А. Гараўскага была вялікай і разнастайнай. Яго творы разышліся па многіх гарадах і вёсках нашай радзімы. ІІІмат якія з іх можна сустрэць на Беларусі, у Польшчы, Літве і Расіі.

Найбольш паслядоўным прыхільнікам і стваральнікам яркага, глыбока эмацыянальнага рэалістычнага пейзажа быў Фердынанд Эдуардавіч Рушчыц (1870-1936). Нарадзіўся ён у маёнтку Багданаў Ашмянскага павета Віленскай губерні ў збяднелай дваранскай сям'і. У Мінску ён паспяхова скончыў гімназію і атрымаў першыя навыкі ў выяўленчым мастацтве. Настаўнікам Ф. Рушчыца быў К. Ермалаеў, выхаванец Пецярбургскай акадэміі мастацтваў, які прывіў яму любоў да малюнка як асновы рэалістычнага мастацтва, што ў далейшым дало магчымасць Ф. Рушчыцу паступіць у акадэмію (1892—1897). Спачатку ён займаецца ў майстэрні I. Шышкіна, а затым - А. Куінджы. Тут ён блізка сыходзіцца з А. Рыловым, М. Рэрыхам і іншымі дэмакратычна настроенымі студэнтамі. Маладыя жывапісцы, кіруючыся традыцыямі сваіх настаўнікаў, былі палкімі прыхільнікамі рэалістычнага жывапісу. Яго каларыстычныя і жывапісныя здольнасці высока цаніў I. Рэпін. Ён ужо тады ўбачыў у маладым мастаку сапраўдны жывапісны талент.
Пасля заканчэння акадэміі Ф. Рушчыц працяглы час жыве на радзіме ў маёнтку Багданаў, час ад часу робячы паездкі па Беларусі і Расіі. У гэтыя гады ён стварыў лепшыя свае творы: «Зямля» (1898), «Стары млын» (1899), «У свет» (1901), «Эмігранты» (1902) і інш., якія вызначаюцца вялікім прафесійным майстэрствам і высокай ідэйнасцю. У ранніх творах Ф. Рушчыца асабліва прыкметны ўплыў перадавых прадстаўнікоў рускага рэалістычнага жывапісу А. Куінджы і I. Рэпіна. Жывапісная спадчына Ф. Рушчыца вялікая. Шмат яго карцін і эцюдаў ёсць у музеях Вільнюса, Львова, Варшавы, Кракава і іншых гарадоў. У Дзяржаўным мастацкім музеі Беларусі захоўваецца адна з ранніх яго карцін «Каля касцёла» (1899). Яна вызначаецца дэкаратыўнасцю і эмацыянальным настроем.

Рознабаковасцю і ўсёабдымнасцю характарызуецца творчасць беларускага жывапісца, графіка і скульптара Геырыха Уладзіслававіча Вейсенгофа (1859-1922). Спадчына гэтага мастака, як і Ф. Рушчыца, вывучана яшчэ недастаткова. Г. Вейсенгоф нарадзіўся ў маёнтку Пакрэўна Ковенскай губерні. Бацька Генрыха быў пісьменнікам, прымаў актыўны ўдзел у паўстанні 1863-1864 гг., за што быў высланы ў Сібір. Неўзабаве маці Г. Всмісенгофа разам з дзецьмі выехала следам за мужам у выгнанне. Першыя звесткі пра выяўленчае мастацтва Г. Вейсенгоф атрымаў ад ссыльнага жывапісца Люцыяна Крашэўскага - брата вядомага гісторыка Іосіфа Крашэўскага. У 1874 г. бацьку Г. Вейсенгофа было дазволена пасяліцца ў Варшаве. Юнак паступае ў рысавальную школу В. Герсана (1874), якая была слаўная сваімі рэалістычнымі традыцыямі і падрыхтавала нямала польскіх, беларускіх і літоўскіх жывапісцаў. Тут на творчасць маладога мастака звярнуў увагу вядомы жывапісец Г. Семірадскі, які дапамог яму паступіць у Пецярбургскую акадэмію мастацтваў (1878-1882), дзе Г. Вейсенгоф спачатку займаецца ў М. Клота, затым у батальнай майстэрні Б. Вілевальдэ. За кампазіцыю «Перавозка параненых» (1889, месцазнаходжанне невядома) Г. Вейсенгоф быў удастоены сярэбранага медаля і звання мастака. Яшчэ да паступлення ў акадэмію сям’я Вейсенгофаў пераязджае ў маёнтак Русаковічы Ігуменскага павета Мінскай губерні (цяпер Пухавіцкі р-н Мінскай вобл.), дзе мастак правёў амаль усё сваё жыццё, зрэдку выязджаючы за мяжу — у Мюнхен і Парыж. Асабліва вялікую вядомасць у Расіі і за мяжой атрымалі яго пейзажы «Снег», «Беларускія могілкі. Русаковічы» (1889), «Куток у Польным» (1891), «Стары двор. Русаковічы» (месцазнаходжанне невядома) і інш. 

Карціна «Снег» у 1888 г. была адзначана прэміяй на выставе ў Пецярбургу, а ў 1900 г. на выставе ў Парыжы ёй быў прысуджаны сярэбраны медаль. Вядомасць карціне прынеслі не толькі яе жывапісныя якасці. Тут знойдзены абагульнены вобраз беларускай прыроды, надзвычай характэрны для тагачаснага жывапісу. Матыў пейзажа надзвычай просты. Злёгку прысыпанае снегам балота, на якім відаць стагі сена і адзінокая фігура селяніна, што паганяе запрэжанага ў сані вала. Гэтыя тыповыя, характэрныя для Беларусі дэталі надаюць яму асаблівую чароўнасць. Сена з забалочаных месцаў вывозілі толькі зімой, калі балота замерзне і да стагоў можна пад’ехаць на санях. Пейзаж надзвычай рэалістычны. Усё пабочнае выключана. Асноўную ўвагу мастак засяроджвае на перадачы стану прыроды - халоднай зімовай раніцы і сонца, якое толькі што ўзышло і асвяціла стагі і балотныя купіны. Своеасаблівага светлавога эфекту мастак дасягае ўмелым супастаўленнем цёплых і халодных таноў. Вершаліны прысыпаных снегам стагоў і купін, асветленыя сонцам, напісаны цёплымі фарбамі, а іх цені - халоднымі. Спалучэнне фіялетавых, блакітных, белых і жоўтых таноў надае пейзажу дэкаратыўнасць. 
Свой непаўторны ўнёсак у развіццё жывапісу 20 ст. Унёс самабытны мастак Язэп Драздовіч (1888-1954). Мастацкае майстэрства ён спасцігаў у Віленскай школе малявання (1906-1910). На фармаванне светапогляду мастака вялікі ўплыў мелі творы Янкі Купалы, Якуба Коласа, Максіма Багдановіча. У 1910 г. Ён афармляе “Беларускі каляндар”. З 1926 г. Драздовіч працуе выкладчыкам малявання ў Віленскай беларускай гімназіі, падтрымлівае сувязь з Інстытутам беларускай культуры.

У 1933 г. мастак назаўсёды пакідае Вільню і вяртаецца на родную Дзісеншчыну, дзе ў бясконцых клопатах і праходзіць яго жыццё. Тут, «паміж Мнютай і Аутай» (па вобразнаму выказванню Я. Драздовіча), нарадзіліся многія яго графічныя і жывапісныя творы. Доўгі час жыве мастак у сям’і свайго брата ў Антаполлі. Не парывае сувязяў з блізкімі і роднымі яму аднадумцамі: паэтам Міхасём Машарай, што жыў у Таболах, Янкай Пачопкам з Летнікаў (паэт, журналіст, аграном, чые «зацемкі» не раз друкаваліся на старонках віленскіх газет), з Базылём Рабізам са Шкупцікаў (пастаянны карэспандэнт часопіса «Беларуская борць», які падоўгу мог слухаць касмічныя фантазіі мастака). Тут ён стварае скульптурпыя партрэты А. Грыпевіча, Я. Пачопкі, М. Машары. Талент Драздовіча асабліва ярка выявіўся ў графічных творах. Нямала ён зрабіў і ў жывапісе. Яшчэ ў 20-я гады мастак звяртаецца да адлюстравання гістарычпага мінулага народа, яго славутых сыноў. Ён быў першаадкрывальнікам вобраза Усяслава Полацкага ў беларускім жывапісе, аб чым сведчыць партрэтны эцюд «Усяслаў Полацкі сядзіць у парубе пад палатамі кіеўскага князя» (1923). У рамаптызаванай волатаўскай постаці Усяслава адчуваюцца моц натуры, воля і розум. Рысы ўзнёсласці і рамантызму характэрны і для іншых жывапісных твораў мастака.
Таксама першым у Беларусі звярнуўся Я. Драздовіч да вобраза беларускага першадрукара і асветніка Францыска Скарыны. Ужо ў 1927 г. ён піша яго партрэт для Радашковіцкай беларускай гімназіі, якая насіла імя вялікага асветніка. Вобраз паэта пададзены на фоне ўзору дэкарыраванага народнага ткацтва. Вялікае значэнне мастак надае аздабленню рамы, якая сваімі разьбянымі элементамі арганічна спалучаецца з агульнай вобразнай структурай карціны, не парушаючы яе цэласнасці. Пачуццё роднай гісторыі, глыбокае яе вывучэнне дало Я. Драздовічу магчымасць стварыць карціны аб слаўным мінулым свайго народа: «Песня Баяна», «Выгнанне непажаданага князя ў Полацку», «Персцень Усяслава Чарадзея», «Пажар Гарадзішча». Яны былі напісаны ў канцы 30-х — пачатку 40-х гадоў на Дзісеншчыне ў Антаполлі і Забаліне.
Значнае месца ў творчасці Я. Драздовіча займае і пейзаж. Не ўсе яго краявіды роўныя па мастацкіх якасцях; іншы раз бракуюць мастаку залішняя дэталізацыя і спрошчанасць кампазіцыйнай схемы. Тым не менш лепшыя працы сведчаць пра адметны і самабытны талент. Некаторыя яго краявіды дайшлі да нашага часу і экспануюцца на яго радзіме ў Музеі мастацтва і этнаграфіі, што ў в. Гарадзец Шаркоўшчынскага р-на, а таксама ў краязнаўчым музеі Германавіцкай сярэдняй школы: «Беразвецкі кляштар», «Рэчка Мнюта», «Лужэцкі тракт». Драздовіч з’яўляецца таксама пачынальнікам касмічнай тэмы ў беларускім мастацтве. У яго была прага да пазнання сусвету, цікавасць да «нябесных бегаў», якая абудзілася яшчэ ў маленстве. У графічных аркушах і жывапісных палотнах Драздовіч распрацоўваў тры асноўныя серыі: «Жыццё на Марсе» (1931), «Жыццё на Сатурне» (1932), «Жыццё на Месяцы» (1932). Арыгінальнае ўяўленне мастака дазволіла яму зазірнуць у далёкі і невядомы, загадкавы і таму такі прыцягальны таямнічы свет, стварыць сваю структуру і форму незямнога жыцця. Відавочна, беларуская рэчаіснасць, дзе многія пачынанні беларускай творчай інтэлігенцыі заставаліся марай, прымусіла мастака будаваць свой гмах прыгожага, светлага жыцця, гарманічнага грамадства, некранутай прыроды.Творы Я. Драздовіча на касмічныя тэмы ў нечым сугучныя творам Чурлёніса, але калі славуты літоўскі мастак абстрагаваўся ад рэчаіснасці, ад усяго зямнога, то Драздовіч свядома пераносіў зямныя мары, праявы, ідэі на іншыя планеты, надаваў ім жыццёвасць. Ён рэалізаваў сваё ўяўленне аб чалавечым шчасці і гармоніі на далёкіх планетах, маляваў тое, чаго не хапала ў жыцці. На яго творах мы можам пазнаць роўныя мураваныя сцены без слядоў нашэсцяў і войнаў, велічныя вежы, у нечым падобныя да Лідскага і Мірскага замкаў, агароды з доўгімі шнурамі буйной зеляніны, што нагадваюць зямную радыску ці капусту. Ён будуе школу на Марсе (графічны аркуш «Марсіянская школа пад адкрытым небам») ці мармуровы палац («Мармуровы палац-галерэя на Марсе»). 3 жывапісных твораў асаблівую цікавасць уяўляюць раннія: «Трывеж» (1932—1933) і «Артаполіс» (1934—1935). Першы — тонка згарманізаваны, вытрыманы ў светлых градацыях ружовых і блакітна-фіялетавых тонаў — уяўляе мару мастака пра горад спакою і раўнавагі, гармоніі і хараства. «Артаполіс» — горад мастацтва — паўстае сярод зялёнага масіву лесу, дрэвы якога нагадваюць нашы сосны. Мастак падкрэслівае еднасць прыроды, чалавека і мастацтва — усё павінна існаваць у цэласнасці, як адзіны жыццёвы арга-нізм, не разбураючы адзін аднаго. У многіх творах на касмічную тэму добра пазнаюцца зямныя краявіды — курганы, валатоўкі, якія ён тут, на зямлі, перамераў уздоўж і поперак. Гуманістычны пачатак пакладзены ў аснову ўсёй творчасці Драздовіча на тэму космасу. Ён хацеў бачыць чалавечую дзейнасць перш за ўсё скіраванай на стварэнне дабра для ўсяго чалавецтва. I гэта была праграма ўсёй яго творчасці. Ён як добры чараўнік разводзіць на далёкіх планетах лясы і сады, ства-рае на непрыдатных для жыцця пла-нетах даліну ўрадлівасці. Мастацкае бачанне касмічнага сусвету ў Драздовіча часам наіўнае, з вышыні сённяшняга дня яно можа здацца непераканаўчым. Але тое, што «нябесныя бегі» будзілі ў мастака прагу спазнаць таямніцу сусвету, прыроду яго існавання, а творчы дух пранікаў далёка за матэрыяльную абалонку зямлі (яна здавалася яму цеснай і вельмі часта няўтульнай), заслугоўвае паважлівых адносін да яго мастацтва.
3.Кульмінацыя .

Выказванні дзяцей пра ўпадабаныя работы. Практыкаванне “Трапічны дождж”.

 4.Практычная дзейнасць.

Індывідуальная дзейнасць вучняў.

5. Вынікі. 

Выстава, абмеркаванне работ. (Прынцып “Скажы добрае!”). Заданне на дом – Праназіраць дарогу дадому і выбраць тэму для рэалістычнага пейзажу.

